
NASTAVNO-NAUČNOM VIJEĆU FAKULTETA POLITIČKIH NAUKA UNIVERZITETA U SARAJEVU

Na osnovu člana 59. (tačka m) Statuta Univerziteta u Sarajevu, a u vezi sa članovima 36. i 37. Pravila studiranja za treći ciklus studija Univerziteta u Sarajevu, Senat je na 22. elektronskoj  sjednici održanoj 23.12.2020. donio Odluku o obrazovanju Komisije za ocjenu uslova kandidatkinje mr. Špele Cvitković-Iličić i podobnosti teme doktorske disertacije pod naslovom Geopolitika kinematografije: Sarajevo Film Festival u diskursima popularne geopolitike, u sastavu: Dr.sc. Nerzuk Ćurak, redovni profesor, predsjednik; Dr.sc. Sead Turčalo, vanredni profesor, član; Dr.sc. Senadin Musabegović, vanredni profesor, član. Nakon što je Komisija proučila dostavljenu finalnu prijavu teme doktorske disertacije, podnosimo Nastavno-naučnom vijeću slijedeći:

I Z V J E Š T A J

1. Ocjena uvjeta kandidatkinje

Špela Cvitković-Iličić rođena je  u Sarajevu 09. srpnja 1973. godine. Osnovnu i srednju školu završila je, također, u Sarajevu. Dodiplomski i poslijediplomski studij završila je  u Republici Hrvatskoj,  na Fakultetu političkih znanosti Sveučilišta u Zagrebu. Magistra je  međunarodnih odnosa i nacionalne sigurnosti. Uspješno je položila sve ispite predviđene nastavnim planom i programom trećega ciklusa studija na Fakultetu političkih nauka Univerzitetu u Sarajevu, istraživačko polje Sigurnosne i mirovne studije. Dobitnica je posebne nagrade  Sveučilišta u Mostaru zbog doprinosa u razvoju studija novinarstva na tom Sveučilištu (2018). Od februara 1997. zaposlena je  na Hrvatskoj radioteleviziji kao dopisnica iz Bosne i Hercegovine. Radila je  na više projekata: autorica je dokumentarnog filma "U potrazi za Vučkom" (2009), dokumentarnoga  filma "Fojnička škrinja" (2012), polusatne tjedne televizijske emisije "Pogled preko granice - Hrvati u Bosni i Hercegovini" (od 2013),  bila je reporter koordinator na projektu "Papa Franjo u Sarajevu" (2015), producent koordinator i novinarka istraživačica na  dokumentarnom  filmu  "Pax Americana - 25 godina Daytona" (2020).  Radno iskustvo izvan HRT-a : (1990-1993.) "Studio 99" – radio stanica iz Sarajeva;  (1993 -1997.)  Hrvatski radio "Radio postaja Mostar";  (1998 - 2000.) asistentica na kolegiju "TV novinarstvo" Sveučilišta u Mostaru.  Do sada je objavila sljedeće radove: 

-  "Međunarodna politika Svete Stolice i suvremeno društvo". Sarajevo. Bosna Franciscana. Br. 26, str. 45-65.

-  "Europski put kao okvir za demokratizaciju Bosne i Hercegovine". Sarajevo. Zbornik radova s znanstveno-stručnog skupa s međunarodnim sudjelovanjem "Hrvati Bosne i Hercegovine - nositelji europske vrijednosti". Ured hrvatskoga člana Predsjedništva Bosne i Hercegovine, str. 351-363. (2017). 

- Također, sudjelovala je na konferenciji: "Hrvati Bosne i Hercegovine - nositelji europske vrijednosti".  Ured hrvatskoga člana Predsjedništva Bosne i Hercegovine - Neum, 16 i 17. ožujak 2017. godine. 

 2. Ocjena podobnosti teme doktorske disertacije

  a.) Problemsko područje

Problemsko područje je geopolitika kinematografije, film kao moćno analitičko oružje  koje istražuje prostor kao medij u kojemu slika i konkretnost recipročno proizvode jedna drugu. Od osnutka do danas, filmski su festivali u posebnim  odnosima s kinematografijama  cijeloga svijeta te igraju središnju uloga posrednika između produkcije jednog filma i konkretnog teritorija distribucije.
 Od svojih  početka filmski festivali u svijetu razmatraju i, uvjetno kazano, geopolitičko porijeklo filmova prilikom osmišljavanja kategorizacije tih filmova  u programima prikazivanja. Fenomen 70-ih i 80-ih godina prošloga stoljeća, umnožavanje je (specijaliziranih) festivala i njihovih paralelnih te tematskih odjeljaka, čiji je zadatak  strukturiranje zadanih teritorija. Geopolitička priča ovdje premašuje kulturne i kinematografske krugove. Donošenjem različitih pristupa i metoda - poput teorija društvenih  mreža, analiziranja filma, diskursa, povijesti institucije festivala, filmske povijesti, povijesti industrije i distribucije, nacionalnih kinematografija, razjašnjava se formativna ali i složena uloga filmskih festivala u našim kulturama, industriji i društvu. Prostor je to istraživanja kojim se u okviru geopolitike najviše bavi kritička geopolitika, posebice grana popularne geopolitike u kojoj je film jedan od dominantnih analitičkih okvira za reprezentiranje „svojih slika svijeta“ .

b.) Istraživačko pitanje i hipoteze istraživanja

Cilj doktorske disertacije je odgovoriti na pitanje: "Kako putem konfiguriranja geopolitičkih mehanizama  u sklopu Sarajevo film festivala  stvarati uvjete za izgradnju bolje budućnosti,  za posve novo viđenje stvarnosti, te kreiranje društvene svijesti i duhovnosti koje, afirmirajući geopolitiku mira, bolje pozicioniraju Bosnu i Hercegovinu u svijetu?"

Iz tako definiranog istraživačkog pitanja slijede sljedeće hipoteze: 

Generalna hipoteza

Sarajevo film festival, na premisama geopolitike kinematografije, snaži geopolitičku vrijednost glavnog grada Bosne i Hercegovine na tržištu urbanih geopolitičkih trajektorija budući da se u različitim diskursima popularne geopolitike, prikazuje svijetu kao koncepcijski promišljen kulturni proizvod koji afirmira urbanu geopolitiku mira naspram retradicionalizirajućih geopolitika nasilja.
Posebne hipoteze

               a. Geopolitički položaj Sarajeva ( uključujući i teritorijalni i kulturno-simbolički aspekt) igra važnu ulogu u popularnosti Sarajevo film festivala na međunarodnoj karti filmskih festivala. 

               b. Tijekom posljednjega rata slika Sarajeva kao grada patnje,  obišla je sve svjetske destinacije izazivajući  posebne  emocije koje su  Sarajevo film festival, kao čudo kulturnoga otpora u gradu pod opsadom, lansirale kao Festival koji, barem jedan put  u životu,  trebate  posjetiti te je u tom kontekstu nužno propitati geopolitiku emocija vezano i za Grad i za festival.

               c. Kroz odabir prikazanih filmova na Sarajevo film festivalu educiraju se novi naraštaji koji su u pogledu osjećaja i razumijevanja morala, socijalne, političke i psihološke realnosti, odrastali u reduciranoj socijalnoj stvarnosti koju Festival može ili prevladati ili, u negativnom kontekstu, osnažiti. 

              d. Filmska komunikacija je referentna točka odgovorna za izgradnju veza i odnosa među različitim zajednicama kulture sa mogućnošću novih čitanja geopolitičkih kodova upisanih u političkogeografsko tkivo dejtonskog Sarajeva 

              e. Selekcija filmova i geografski rast Festivala kao regionalnog središta filmske industrije Jugoistočne Evrope rezultat je liberalne geopolitičke imaginacije koja filmskom iluzijom oblikuje novu geopolitičku stvarnost.         

f. Kultura sjećanja i suočavanje sa prošlošću postali su važan instrument Sarajevo 

film festivala kroz zaseban festivalski program

Oponirajuća hipoteza:

Sarajevo film festival nije uspio integrirati političke geografije dejtonskog Sarajeva u jedinstvenu transentitetsku kulturnu geografiju

c.) Metodološki pristup

Istraživanje je interdisciplinarno i provodi se unutar znanstveno istraživačkog polja sigurnosnih i mirovnih studija. Zamišljeno je kao kombinacija teorijskoga i iskustvenoga (empirijskoga) istraživanja. Baza istraživanja je kritička geopolitika. Rad crpi početne spoznaje iz postulata geopolitike i političke filozofije, ali će se služiti i svim relevantnim teorijama i spoznajama pomoćnih politoloških grana. Služi se i novijim srodnim disciplinama. Istraživanje presijeca još neke znanstvene oblasti: političku geografiju, sociologiju, komunikologiju, djelimice i psihologiju. Sve će te znanstvene discipline, u pojedinim dijelovima pisanja rada, činiti svojevrsni teorijski, konceptualni i metodološki kontekst istraživanja izabranog predmeta istraživanja. 

Kroz rad na disertaciji koriste se  sve raspoložive  metode opće znanstvene spoznaje. Analiza je, svakako, najzastupljenija. 

Metode znanstvenog istraživanja kojima će se kandidatkinja koristiti su: 

       1.  metoda generalizacije kojom će izdvajati opća mjesta pri identifikaciji i rekonstrukciji  

           određenih pojmova

2. metoda klasifikacije  koja će se koristi  za  redoslijed važnih pojmova

3. metoda analize sadržaja

4. sinteza - njome  će se  spojiti ono što se može uvezati s konkretnom društvenom  

           pojavom koja se  istražuje

       5. metoda dokazivanja i opovrgavanja  procesa koji se dovode  u vezu s      

           općom kulturom i iz nje izvodi poveznice

       6. hipotetičko - deduktivna metoda 

d.) Ciljevi istraživanja

Oni imaju znanstvenu i društvenu vizuru. 

U znanstvenom smislu mogu se promatrati kroz sljedeći redoslijed: 

1. Kronološki uvid u problematiku i dokazivanje znanstvenog opisa fenomena. U sklopu definiranja predmeta istraživanja, proučavati će se  i analizirati relevantna teorijska i empirijska dostignuća i opisati će  ih se zajedno s ključnim pojmovima.

2. Prelijevanje ključnih znanstvenih spoznaja  u konkretne ciljeve znanstvenog izlaganja.

U društvenom smislu rezultati ovog istraživanja potvrdit će  stečene spoznaje o predmetu istraživanja i  osvježiti i obogatiti  postojeće spoznaje o  utjecaju Sarajevo film festivala i filmskih sadržaja na procese pomirenja među ljudima. 

e.) Teorijski okvir i pregled literature

U prijavi teme doktorske disertacije navedena  je istražena literatura u vezi s temama koje predstavljaju teorijski sklop doktorske disertacije. Kritički pristup najmlađi je geopolitički pristup i okosnica rada. Primjenom postmodernističkog  pristupa znanstvene kritičke teorije  kritiziraju klasičnu geopolitiku, njemačku geopolitiku te hladnoratovsku inačicu geopolitike. Najpoznatiji predstavnici njemačke geopolitike su Friedrich Ratzel i Karl Haushofer, a geopolitike hladnoga rata: Robert Strausz-Hupé, James Burnham i George Frost Kennan. Izvorni materijali o kritičkoj geopolitici su rijetki, ali se u izučavanju problematike oslanja na objavljenje radove Gearóida Ó Tuathaila, Johna Agnewa, Simona Dalbyja, Klausa Doddsa, Leslie Hepplea, Timothya Lukea i Paula Routa, svi predstavnici  kulturne ili političke geografije. Izvorišta kritičke geopolitike proizašla su iz kritičkih teorija filozofije, stoga u radu proučava  pripadnike  Frankfurtske  škole - najistaknutiji Max Horkheimer, Theodor Adorno i Jürgen Habermas. Nešto kasnije: Michel Foucault, Jacques Derrida i Antonio Gramsci. Tri posljednja  nisu bili dijelom Frankfurtske škole, ali su pisali tijekom druge polovice XX. stoljeća (svi osim Gramscia - on je umro 1937.) Kritička geopolitika postaje tako dijelom suvremene geopolitike.

U sklopu proučavanja kulturoloških značajki svijeta i stvaranja imaginarnih prostora kandidatkinja proučava postmoderno stavljanje prostora u prvi plan što, očekivano,  dovodi do geopolitičkih i geokulturnih promjena. Dolazi se do novih spoznaja kako diskurs proizvodi prostor. U konvencionalnim koncepcijama svijeta koje su dominirale u XX - om  stoljeću klasična geopolitika bila je oblik znanja koja je analizirala stanje svjetske moći kako bi pomogla velikim silama. Ti procesi su, pak, doveli do stvaranja novoga geopolitičkog okoliša. Kako tvrdi  Gearóid Ó Tuathail,  prvi takav proces je globalizacija korporacija u naprednom kapitalističkom svijetu. Drugi je, proces širenja novih informacijskih i komunikacijskih tehnologija koje su pojačale međusobnu otuđenost društva. O otuđenosti društva možda najbolje radove je ispisao  Guy Debord.  O svijetu kao  "globalnom selu" pisao je komunikolog Marshall McLuhan,. Ti procesi, zapravo, dovode do stvaranja novih geopolitičkih diskursa i praksi koje zahtijevaju kritičko djelovanje. Suvremena fluidnost prostora i vremena stvara nove sigurnosne prijetnje ali proizvodi i kulturne obrate snažno impregnirane novim diskurzivnim praksama nastalim na razvalinama posthladnoratovskog i postjugoslovenskog svijeta. Sarajevo film festival tipičan je primjer geopolitičkog i geokulturnog preokreta kao svojevrsno preusmjeravanje filma kao geopolitičkog koda sa Beograda na Sarajevo.

Zato će istraživanje koje kandidatkinja kani poduzeti obuhvatiti, ne samo nacionalno prikazivanje filmova na međunarodnim filmskim festivalima, političko, geopolitičko i medijsko predstavljanje festivala, zemlju u kojoj se Festival održava, nego i  filmove  koji su ušli u konkurenciju za prikazivanje na određenoj filmskoj smotri, kako bi se, upravo kroz mrežu prikazivanih filmova otkrila i interpretirala ključna značenjska pozicija Festivala.

U inicijalnom  spisku korištene literature kandidatkinja  je navela 74  bibliografske  jedinice širokog disciplinarnog spektra, a koje predstavljaju relevantnu građu za doktorsko istraživanje.

f.) Obrazloženje strukture istraživanja

Doktorska disertacija sastoji se od prologa, uvoda te pet dijelova. 

Prolog je prema mišljenju kandidatkinje potreban zbog specifičnosti odvijanja filmskih festivala tijekom 2020-te i velikim dijelom 2021. godine zbog pandemije koronavirusom. 

Uvod  obuhvaća teorijsko - metodološki ram sa svim njegovim segmentima. 

U prvom dijelu Kritička geopolitika, dosje popularne geopolitike piše o važnoj, ali često nepriznatoj ulozi popularne kulture u predstavljanju međunarodnih odnosa. O životu u posrednom svijetu u kojem se naša iskustva filtriraju svaki dan konzumacijom popularne kulture (knjigama, TV- emisijama, filmovima, stripovima i radio emisijama). O tome kako kroz popularne medije, osmišljavamo svoj svijet i svoje postojanje u njemu. Kroz ovo poglavlje izvršit će se teorijska priprema empirijskog istraživanja i napraviti pojmovno-sadržajna veza između geopolitike kinematografije i SFF kao toposa popularne geopolitike.
U drugom dijelu Grad to ste Vi govori se o festivalskom prostoru  sastavljenom iz složene dinamike lokalnih i globalnih snaga, uvijek definiranih fizičkim mjerama organizacije samoga događaja, ali istodobno uklopljenih u međunarodni krug. Međunarodni filmski festivali u zemljama u razvoju, primjerice Sarajevo film festival,  „egzotičan“ je zbog bogate povijesti grada, ne tako davnoga rata koji je, zahvaljujući modernim medijima, dospio u dnevni boravak skoro svakoga kućanstva u svijetu, ne samo u Europi,  ali i zbog uspješnica  nacionalne kinematografije što je, zapravo, začuđujuće  zapadnoj javnosti. Piše i o turizmu - "urbanoj" studiji koja se posebno bavi odnosom festivala prema gradu. Prostorni aspekti poput gradskog planiranja i gradskih politika koje se bave turizmom - povezanost sponzorstva  u odnosu na festival i naročito novi dejtonski identitet urbane konglomeracije nadentitetske sarajevske regije u kontekstu mogućnosti novih geokulturnih imaginacija „podijeljenog grada“ , bit će u važnoj mjeri istraženi. 

Treći dio Nacionalna sigurnost i film prožima razmišljanje i propitivanje teze kojom se tvrdi da  filmski festival može biti državni i sigurnosni interes?  "Iz svakog djelića Sarajevskog  "vašara (sajma) taštine"", piše kandidatkinja, "glamuroznog sjaja filma, filmskih diva, redatelja i producenata te distributera, turista i novinara, isijava Bosna i Hercegovina. Tisuće posjetitelja, TV ekipa, radio, novine iz svijeta, tih 10-ak dana,  sve je fokusirano na događanja u Sarajevu, Bosni i Hercegovini. Takvu vrstu medijske pozornosti vrlo teško može postići neki politički događaj". Kandidatinja će nastojati dati novi doprinos razumijevanju nacionalne sigurnosti, uvodeći kulturu mira ( unutar koje je SFF važan mirovni instrument) kao prijeko potrebnu dodanu vrijednost u imaginarij nacionalne sigurnosti jedne podijeljene države kao što je Bosna i Hercegovina.

Četvrti dio Umjesto zaključka - geopolitička moć filma istražuje filmske festivale osmišljene tako da tijekom trajanja osiguravaju i razne panel diskusije ili masterclassove s različitim filmskim djelatnicima ili članovima žirija. Nerijetko se takvi susreti pretvore u rasprave i, uz ostalo, i o konceptima mirovnoga filma. Razmatra se odnos filma prema geopolitici rata i mira i drugim aspektima nasilja naspram simpatija i međuljudske velikodušnosti. 

Pored uvoda i osnovnih poglavlja, disertacija će sadržavati pregled literature, sažetak,  listu ilustracija i multimedijalne  priloge na dodatnom DVD-u. 

g.) Naučni doprinos predložene teme doktorske disertacije
Znanstveni značaj istraživanja geopolitike kinematografije kroz Sarajevo film festival je  zapravo reminiscencija - kratki povratci iz sadašnjosti u prošlost. Znanstvena priča  ispričana kroz mračne  kinodvorane i velika platna te filmske festivale. Osobni pokušaj da se ostavi neki trag u vremenu i prostoru. Arheolozi budućnosti po tome će  moći rekonstruirati kako smo živjeli, kako smo se voljeli i mrzili, o čemu smo maštali, što smo konzumirali, čemu smo se nadali. Istraživanjem o predloženoj temi kandidatkinja želi pronaći put u drugim  (neobičnim) prostorima u kojima film može doprinijeti geopolitici mira. Sarajevo film festival, kao i svi filmski festivali na svijetu, zanimljiv je zbog toga što predstavlja, uz ostalo, i važne međukulturalne susrete koji pomažu u spoznaji što više stvari o onom Drugom. U tom kontekstu, kandidatkinja svojim projektom istraživanja zalazi u vrlo kompleksno interdisciplinarno istraživačko područje u kojemu će, uz relevantnu literaturu, istražiti, skrivenu vezu između filmskog prostora kao teritorije kulture i ideologije i prostora Grada (sa svim materijalnim i simboličkim pokretačima historije, politike i ekonomije) kao geopolitičke i geokulturne reprezentacije koji filmskim festivalom nastoji nanovo vrednovati geopolitiku urbanog.

3. Mišljenje i prijedlog komisije 

Prijavljena doktorska disertacija predstavlja složen i inovativan pristup istraživanju izuzetno zahtjevne  i nedovoljno propitane teme. Kandidatkinja je kroz razgovor sa Komisijom o radnom projektu prijave doktorske disertacije, te kroz samu finalnu prijavu disertacije, pokazala da je savladala odgovarajuće metode znanstveno-istraživačkog rada, te da posjeduje sposobnost za znanstvenu analizu izuzetno kompleksnog istraživačkog problema i da je osposobljena za izvođenje relevantnih znanstvenih zaključaka.

Na temelju iznesenog, Komisija predlaže Nastavno-naučnom vijeću Fakulteta političkih nauka Univerziteta u Sarajevu da pozitivno ocjeni uvjete kandidatkinje mr. Špele Cvitković-Iličić za izradu doktorske disertacije a temu doktorske disertacije pod naslovom Geopolitika kinematografije: Sarajevo Film Festival u diskursima popularne geopolitike prihvati kao podobnu.
                                                                                   KOMISIJA

                                                                ______________________________________

                                                                         Prof. dr. sc. Nerzuk Ćurak,  predsjednik 

                                                                _______________________________________                                                                    

                                                                          Prof. dr. sc. Sead Turčalo, član                                                                                                                                             

                                                                 ______________________________________

                                                               Prof. dr. sc. Senadin Musabegović, član

